
”Eenikiellân lii juátkojeijee salvân, 
mon vaanhimeh láá tuháttij iivij ääigi 

rähisvuođáin ráhtám. Juáháš mist lii ohtâ 
čalme eenikielâ kođosist, mast suhâpuolvah 
lahtojeh maŋaluvâi tego salvânist čalmeh. 

Mij lep pajasšoddâm kiddâ jieččân 
persovnhistorján jo ovdil šoddâm: 

Jyehi čalme taarbâš oovdeb vuáđđun já 
čuávvoo čonâstâhhân, vâi salvân ij potkân. Jis 
ohtâ-uv čalme lii hiäjus, te oles salvân sáttá 

čuávdásiđ. Juáháš kalga jieš kattiđ kielâtááiđus, 
vâi eenikielâ kođos killáá já uđđâ suhâpuolvâ 

puáhtá čoonnâđ toos jieijâs čalme. Olmoošvuotâ 
kenigit mii sirdeđ eenikielân uđđâ puolvân. 
Tienuuvt olmooš puáhtá tähidiđ, ete eellim 
päälgis ij potkân suu maajeeld, peic tuálvu

 ovdâskulij puátteevuotân.
 

Snellman & Vuolab 
Hála mánnásat iežat eatnigiela, 1993

Algâsäänih
Taan kirjáást kieđâvuššoo fáddá, mii lii sämikielâi já säm-
milâšpárnái tááhust eellimtehálâš: sämikielâi kevttim per-
ruu siste.

Sämikielâi sirdemist suhâpuolvâst nuubán sierâlágán pee-
râtiilijn lii viehâ uccáá tiätu já tiätu sáttá leđe vaigâdávt 
iberdettee. Suomâst älkkeht finnimnáál tiätu kyevtkielâlâš-
vuođâst vuod valdâl aaibâs sierâlágán kielâtiilijd ko mast 
sämmiliih eellih: ovdâmerkkân suomâ- já ruotâkielâ sárnum 
paldluvâi perrust. Taat kirjááš lii rahtum eidu sämikielâlij 
perrui várás. Tot puáhtá leđe ävkkin meid ovdâmerkkân 
áámmátulmuid, kiäh kuáhtájeh sämmilâšperruid sosiaal- já 
tiervâsvuođâpalvâlusâi peht. 

Sämmilâšsiärvádâh iälá jotelávt nubástuvvee kielâtiileest, 
mon miäruštâl nuuvt kielâmolsom ko meid kielâiäláskit-
tem. Siämmáá ääigi ko kielâliih vuoigâdvuođah nanosmu-
veh maaŋgâin suorgijn, te keevâtlávt toh ain olášuveh távjá 
hiäjuht. Vaanhimeh iä ain kaavnâ jieijâs aargâst taarbâšlii 
torjuu sämikielâ sirdemân, párnáá kielâ ovdánmân já kielâ-
lij vuoigâdvuođâi pyerrin.

Páárnáš- já peerâpalvâlusâi nubástusohjelm Peerâkuávdáš-
toimâmalli Laapin -haavâst ive 2018 olášuttum Kielârav-
viittâh-keččâlem (kj. käldeeluvâttâllâm) lâi taarbâšlâš já 
mielâsâš toorjâhäämi, mii raavhâi ennuv koččâmušâid já 
savâstâllâm. Perruin lii čielgâsávt tárbu peessâđ kuullâđ já 
savâstâllâđ kielâvaljiimijn, párnái kielâlii ovdánmist já ton 
tuárjumist. 

Suomâbeln lii ovdil almostum ohtâ uápistemkirjááš taan 
fáádást, Stukes ive 1993 almostittem já Aino Snellman já 
Kerttu Vuolab čäällim Puhu omaa kieltäsi lapsellesi – Hála 
mánnásat iežat eatnigiela. Taan já motomij Taažâbeln al-
mostittum uápistemmateriaalij tiäđuh láá kirjáá loopâ käl-
deeluvâttâlmist.

Sämitigge almostit taam kirjáá OA aalmugijkoskâsii al-
gâaalmugkielâi teemaive 2019 kunnen uássin materiaalijd, 
moi ulmen lii sämikielâi nanodem já maaŋgâpiälásâšvuođâ 
lasettem. Almostittem lii máhđulâš máttááttâs- já kulttuur-
ministeriö torjuin. Teevstâid lii nuurrâm kielâtotkee FT An-
nika Pasanen. 

Kirjáást láá mieldi kulmâ sämmilâšperruu já sij jyehih feeri-
mijdis sämikielâ sárnumist párnáid jieškote-uvlágán tiilijn.

Stuorrâ kijttoseh Henna ja Vilda Aikio! 

Jiânnai Späʹsseb Terhi, Tero da Kiureli Harju! 

Giittos eatnat Anna Näkkäläjärvi-Länsman, Asko Länsman,
Anni-Siviä ja Ántte Issát!

Sämikielâi jieškote-uvlágán tileh
Oovce sämikielâst Suomâst sárnuh kuulmâ: anarâškielâ, nuorttâlâškielâ já 
tavesämikielâ. Tai historjást já tááláá tiileest láá sehe ennuv ohtsiih ääših 
já ennuv iäruh. Kulttuurlâš já kielâlâš suddâlum pirâstittee eenâblohon lii 
kuoskâm puoh sämmilâšjuávhoid já ton vaikuttâsah uáinojeh korrâsávt 
ain, veikâ ovdánem lii maaŋgâi oosij háárán nubásmum. Tavesämikielâ 
lii kielâin stuárráámus já enâmustáá kevttum, ton sárnooh ääših kuulmâ 
staatâ kuávlust já tast lii ovdâmerkkân puoh enâmustáá kirjálâš materi-
aal. Motomijn kuávluin tavesämikielâ lii ihelovveest nuubán sirdum pot-
kâhánnáá suhâpuolvâst nuubán já eenikielâliih kielâsárnooh láá ain jyehi 
iheluokkaast. Anarâškielâ já nuorttâlâškielâ láá ain lamaš ucceeb sárnoo-
juávhu kielah. Anarâškielâ lii ain sarnum tááláá Aanaar kieldâ kuávlust. 
Nuorttâlâškielâ lii sarnum ärbivuáválávt táálái Taažâ, Suomâ já Ruošâ 
staatâi räjikuávluin, mutâ tááláá ääigi nuorttâlâškielâ sárnoi enâmus uási 
áásá Suomâst nuorttâlij asâiduttem tááhust nube maailmsuáđi maŋa tábáh-
tum kuávluluovâtmij čuávumuššân. Anarâškielâ já nuorttâlâškielâ kielâ-
siärvusijn tábáhtui 1900-lovo loopâbeln čielgâ koččâm, já kielâ sirdâšum 
suhâpuolvâst nuubán jooskâi, motomeh häärvih spiekâstâsah lijjii. Tondiet 
tiätu aheluokain láá uáli uccáá tâi iä ollágin ulmuuh, kiäh láá oppâm sä-
mikielâ vuossâmuš kiellân. Ko halijdeh potkiđ kielâmolsom sämikielâst 
suomâkielân já finniđ sämikielâ maasâd siärváduvâi já perrui kiellân, te 
talle kielâ sirdeh ovdâskulij meid tagareh, kiäh láá jiejah oppâm sämikielâ 
eskân škoovlâst tâi rävisolmožin. Meid tavesämikielâ tile mulsâšuvá viehâ 
ennuv kuávlui mield. Ovdâmerkkân Suáđigil Vuáčust tot lii viehâ siäm-
máálágán ko anarâš- já nuorttâlâškielâ tile, já meid kielâ váimuskuávluin 
ton sirdâšum lii maaŋgâin suuvâin potkânâm.

”Tot lâi uáli jo suotâs tuođâi talle, ko Terhi sárnuškuođij 
Kiurelijn nuorttâlâškielâ, tot lâi eromâš šiev hommá. Já 
liččim tuáivum, ete liččim jieš-uv oppâm uccâ kandâžân 
tom kielâ. 
Tero Harju

Sämikielâi tááláá tilán já tárboid lii merhâšittee meid tot, ete iänááš uási 
sämmilijn áásá sämmilij päikkikuávlu ulguubeln. Sämikielâ sirdem perrust 
váátá eromâš moovtâ já killeelvuođâ tiilijn, main pirrâs já siärváduv toorjâ 
sämikielân lii uccáá. Vuoigâdvuotâ sämikielâlii arâšoddâdmân (Arâšod-
dâdemlaahâ, kj. käldeeluvâttâllâm) kuáská Suomâst puoh párnáid, kiäh 
sárnuh sämikielâ eenikiellân, meid sämmilij päikkikuávlu ulguubeln. Taat 
vuoigâdvuotâ lii kuittâg hyeneeht tiäđust, já sämikielâlâš arâšoddâdem lii 
fáállun tuše muádi kaavpugist. Vuoigâdvuotâ finniđ vuáđumáttááttâs iänááš 
sämikielân (Vuáđumáttááttâslaahâ, kj. käldeeluvâttâllâm) kuáská sämmilij 
päikkikuávlu kieldáid. Päikkikuávlu kieldâi ulguubeln sämikielâ máttááttâs 
lii máhđulâš, mutâ toos kyeskee vuoigâdvuotâ ij mainâšuu máttááttâslaa-
vâin. Säämi kielâlaavâ suovvâm vuoigâdvuođah sämikielâláid palvâlussáid 
(Säämi kielâlaahâ, kj. käldeeluvâttâllâm) lohtâseh meid iänááš päikkikuáv-
lun, mutâ motomij virgeomâhái uásild meid oles Suomân.

”Kolgâččij jieš leđe nuuvt aktiivlâš já vaijeeđ suáittiđ maaŋgâ 
sajan já ain algâttiđ aalgâst já selvâttiđ. Tothân lii kaapug-
sämmilâžžân ain váhá taggaar korrâ hommá. Mun luptiim 
haatâ kale sijjân, kiäh láá vaijaam tom pargo porgâđ. 
Henna Aikio

Suuvâ, kuávlu já kielâjuávhu mield Suomâ sämikielâlijn siärváduvâin láá 
te maaŋgâlágáneh táárbuh: eenikielâlij kielâtááiđu nanodem já kielâlij vu-
oigâdvuođâ olášuttem, jo orroo kielâpirrâsij nanodem, nanosávt sämikielâ-
lij pirrâsij vuáđudem párnáid, kyevtkielâlij pirrâsij já kielâlávgummyens-
terij ovdedem kielâiäláskittem tárboid, uđđâ sárnoosuhâpuolvâi rähtim, 
uđđâ rävisolmoošsárnoi škovlim já nuuvt ain. Mii tuáimá oovtâ perrust, ij 
veltihánnáá tooimâ nubbeest, já maid puáhtá vaattâđ oovtâ sämikielâ siär-
váduvâst, ij veltihánnáá pyevti vaattâđ nubbeest. Mon peri sämikielâst lii 
koččâmuš já áásá sämmilâš veik Njuárgámist tâi Hankost, te ohtâ tahhee lii 
puoh pyeremus sämikielâ nanodeijee: tom sárnum päikkikiellân. Mihheen 
eres toimâ, haahâ já ruttâdem ij pyevti sajanpieijâđ tom, ete kielâ sirdâšuvá 
vaanhimist párnážân.

Mun jiem kuittâg 
lah kaattâm peeivigin 

tom, ete mun lam valjim 
muu já Vilda kiellân 

sämikielâ.

Henna Aikio

Aikio peerâ
3-ihásâš Vilda Aikio áásá Oulust oovtâst eni-
jnis Henna Aikioin já ejijnis Jarkko Säk-
kisáin. Henna lii sárnum Viildan aalgâ rääjist 
tuše anarâškielâ, eeči Jarkko vuod suomâkielâ. 
Anarâškielâ ij lah Hena vuossâmužžân oppum 
kielâ peic kielâ, mon sun lii váldám maasâd 
kuuloold rävisolmožin. Miärádâs sirdeđ suu-
vâ kielâ jieijâs párnážân šoodâi vyerdimääi-
gi. Henna epidij mottoom verd, ete mon lussâd 
sämikielâ sárnum ličij kenski mudoi-uv lusis 
umogâš-aargâst, luhostuuččij-uv sämikielâst 
pisottâllâm talle ko ubâ peerâ lii oovtâst, já tot-
uv, ete finniiččij-uv sun kriitiik tast, ete sun lii 
valjim eenikielâmáttáátteijen jieijâs párnáá 
päikkikiellân monnii eres ko jieijâs eenikielâs. 
Anarâškielâst šoodâi kuittâg luándulâš uá-
si perruu aargâ. Kriitiik ij lah puáttám, veikâ 
ij kale ennuv toorjâgin kaavpugpirrâsist. Jark-
ko lii oppâm iberdiđ anarâškielâ já tuárju niei-
dâ sämikielâ ovdánem. Tergâdis vyeimivää-
ri Heenan lii lamaš suuhâ, mii áásá Anarist. 
Eromâšávt uábbi, kote parga kielâpiervâlist, 
já tehálâš keevâtlâš iše kielâpiervâlist kevt-
tum materiaal. Vilda sárnu tuáistáážân eenâb 
suomâkielâ, mutâ ibbeerd anarâškielâ tievâs-
lávt – já eres-uv sämikielâid viehâ pyereest – 
kiävttá sämikielâ saanijd já lávlu sämikielân. 
Anarâškielâ sárnum lii tääl kuulmâihásâžžân 
lassaanmin. Suu mielâsiih eehidkirjeh láá Riit-
ta Vesala Hirškiihâ já Myerji mainâseh -kirjeh.

Perruu kielâvuávám
Motomáid vaanhimáid sämikielâ valjim perruu päikkikiellân lii nuuvt čiel-
gâ äšši, ete tom ij taarbâš eromâšávt suogârdâllâđ, mutâ maaŋgah kalgeh 
kieđâvuššâđ ääši. Tom kannat smiettâđ puorijn aaigijn, ete mon kielâ tâi 
maid kielâid perrust sárnuh párnáid já kost finnee torjuu kielâvaljimáid. Jis 
ubâ fáddá puátá oovdân talle, ko páárnáš lii jo šoddâm, te tot puáhtá vájál-
duđ huápulumos valjiimij, muuivij já huolâi-uv tiet. 

Maid talle sárnuškyetih párnážân? Jis vaanhim haalijd, ete suu páárnáš 
uáppá sämikielâ, te sunjin puáhtá adeliđ ubâlii ravvuu: viigâ adeliđ pár-
nážâd máhđulâšvuođâid kuullâđ nuuvt ennuv sämikielâ sierâ käldein, ko tii 
tiileest lii máhđulâš. Jis perrust lává kyehti rävisulmuu, kiäh mättiv sämi-
kielâ, te iävtuttemeht puoh pyeremus párnáá kielâovdánem tááhust lii, ete 
kuohtuuh vaanhimeh sárnuškyettiv párnážân sämikielâ. Meid kielâvaljim 
vaanhimij kooskâ meerhâs ennuv párnáá sämikielâ oppâmân. Suomâkielâ 
tááiđust ij Suomâst ässee peerâ taarbâš huolâttiđ: suomâkielâ páárnáš vis-
sásávt uáppá meid pääihi ulguubeln. 

” Mun jiem haalijd sárnuđ suomâkielâ, ko mun oskom, ete 
párnááh uáppih mudoi-uv suomâkielâ nuuvt pyereest. 
Muu mielâst lii tehálub sárnuđ sijjân sämikielâ, ete tot 
ličij sii vuossâmuš kielâ. Tot lii munjin mávsulâš äšši, ko 
mun lam jieš feerim tom aaibâs nubijkulij, ko mun lam 
rävisolmožin, muáddilov ihásâžžân váldám tom kielâ 
maasâd.  
Anna Näkkäläjärvi-Länsman

Jis vaanhimijn nubbe máttá sämikielâ já nubbe ij, te lii tergâd, ete sämi-
kielâlâš vaanhim viggá sárnuđ párnážân sämikielâ systemaatlávt já meid 
talle, ko nubbe vaanhim lii mieldi. Jis kuábbáškin vaanhim ij sáárnu sämi-
kielâ njyebžilávt, te kannat uuccâđ taid vuovijd já pirrâsijd, main párnážân 
puáhtá sárnuđ sämikielâ nuuvt ennuv ko máhđulâš. Uccáá-uv sämikielâ 
párnážân lii ain pyereeb ko ij ollágin sämikielâ.

”Tast uáppá tuođâi ennuv, ko tuš kevtiškuát tom kielâ. Ete 
ij taarbâš leđe mihheen aaibâs tievâslâš kielâtáiđu tal-
le, ko tom sárnuškuát. Já aalgâsthân tot lii viehâ ennuv 
taggaar ohtuu sárnum, ko ijhân páárnáš vala tienuuvt 
kommunikist. Tot lii tienuuvt ármugâs, ete tast lii asto 
jieš-uv máttááttâllâđ taid teermâid já puoh taggaar.
Terhi Harju

”Kannat leđe ármugâs olssis. Ij tom kannat viehârâš väl-
diđ tagarin, ete tääl kalga čođâldittiđ maidnii. Jis tot oro 
tuu mielâst luándulâžžân já hävskin, te juáđhi peri. Já jis 
oppeet oro, ete tot váldá eenâb ko addel, te talle puáhtá 
vuáijuđ mudoi tuárjuđ ton párnáá kielâ ovdánem.
Henna Aikio

Jo kielâvuávám algâmuddoost kannat smiettâđ, ete mii šadda viehâ vis-
sásávt leđe párnáá arâšoddâdem já škoovlâ kielâ. Lii-uv aassâmkuávlust 
eenikielâláid uáivildum sämikielâlâš arâšoddâdem? Jis ij, te ton táárbu 
kannat muštâliđ ääšist västideijee kieldâ virgeomâhâžân puorijn aaigijn. 
Lii-uv kuávlust sämikielâ kielâpiervâl? Jis ij lah, já jis láá eenâb párnááh, 
kiäh tarbâšiččii tom, te lii-uv máhđulâš vuáđudiđ kuávlun kielâpiervâljuá-
vhu? Páárnáš puáhtá pyeremuu tábáhtusâst juksâđ aktiivlii sämikielâ tááiđu 
meid talle, ko sämikielâ lii jo-uv tuše päikkikielâ tâi tuše arâšoddâdem 
kielâ. Pyeremus muulsâiähtu lii kuittâg tot, ete kielâ piäsá kevttiđ maaŋgâ 
sosiaallii pirrâsist.

Tagarijn, kiäh tobdeh sämikielâi tile hyeneeht, meid sierâlágán virgálijn 
peelijn, sättih puáttiđ sämmilâšperrui ravvuuh, moh iä oovded sämikielâi 
tile. Maŋgii rävvejeh čielgâsávt, ete ohtâ vaanhim kalga sárnuđ párnážân 
ain oovtâ kielâ. Taat lii šiev prinsiip, ko lii koččâmuš vaanhimist, kote mát-
tá sämikielâ njyebžilávt. Jis vaanhim ij kuittâg paste sárnuđ párnážân jyehi 

tove sämikielâ, te lii ain pyereeb sárnuđ sämikielâ ain ko pasta ko sárnuđ 
ain eenâblohokielâ. Nubbe táválâš avžuuttâs lii, ete vaanhim kalga ain sár-
nuđ párnážân tom kielâ, mon lii jieš oppâm vuossâmužžân. Sämmilij sud-
dâluttemhistorjá vuáđuld taat-uv lii maŋgii hyenes raavâ. Jis vaanhimeh tâi 
joba oovdeb suhâpuolvah láá kielâmolsom tiet pááccám sämikielâtáiđuit-
táá, te kielâmolsom puáhtá puoh pyeremustáá potkiđ tienuuvt, ete sämi-
kielâ váldoo maasâd päikkikiellân. 

”Váhá mun smiettim pirrâs reaktioid tondiet, ko muu 
vuossâmuš áámmát lii eenikielâmáttáátteijee, ete 
imâštâleh-uv talle. Ete maht eenikielâ, suomâkielâ mát-
táátteijee puáhtá meridiđ nuuvt, ete ij sáárnugin pár-
nážân jieijâs vuossâmužžân oppâm kielâs. 
Henna Aikio

Äššitobdeeravvuin uáinoo maŋgii sääni “tobdokielâ”: avžuutteh, ete vaan-
him sárnu párnážân kielâ, moos sun lii enâmustáá kiddejum tobdoi tääsist 
tâi moos lii jieš oppâm luándulávt sárnuđ tobdoin. Ulmust puáhtá kuittâg 
pyereest leđe eenâb ko ohtâ “tobdokielâ”. Meid kielân, mon lii oppâm rä-
visolmožin, puáhtá šoddâđ jieŋŋâl tobdočonâstâh. Já tobdoid lohtâseijee 
sánáduv já olgospyehtim puáhtá máttááttâllâđ siämmáánáál ko eres-uv 
kielâ suorgijd. Kalga meid merkkuđ, ete jis sämmilâš páárnáš ij uážu oppâđ 
sämikielâ, te tast láá čuávumušah meid tobdotääsist. Sämmilâšsiärvádu-
vâin láá ennuv sárnum nk. asâttâhtraumast já nuáđisirduumijn, moh uáivil-
deh ei. kielân lohtâseijee traumaatlij feerimij sirdâšum čuávvoo suhâpuol-
váid. Ko siärvádâh haalijd orostittiđ taggaar ovdánem, te sämikielâ kalga 
finniđ maasâd päikkikiellân. Tot sáttá vaattâđ tom, ete vuossâmuu kiellân 
suomâkielâ oppâm sirdá suu párnáá vuossâmuu kiellân sämikielâ.
 
Tággáár jorgolâs kielâmolsom lii máhđulâš, já tast láá ruokâsmittee ovdâ-
meerhah maailm algâaalmug- já ucceeblohokielâsiärváduvâin. Kielâmol-
som jorgettem váátá kuittâg ennuv sehe ovtâskâs vaanhimijn ete oles siär-
váduvâst. Tot paajeed maaŋgâlágánijd tobdoid, nuuvt positiivlijd ko meid 
negatiivlijd. Vaanhimeh, kiäh sirdeh párnáidis jieš rävisolmožin oppâm 

kielâ, pyehtih finniđ siärváduvâst torjuu já movtijdittem, mutâ meid kriitiik. 
Sättih árvuštâllâđ uđđâ sárnoi kielâtááiđu, já motomij mielâst kielâiäláskit-
tem pilled ubâ kielâ. Luhhoost sämikielâi iäláskittem lii ovdánâm jo nuuvt 
kuhás, ete positiivliih ovdâkoveh já ilo fáádáh láá valjeest já viärdásâštoor-
jâ lii finnimnáál.

Tääl lii viehâ tuoivâlâš 
tobdo, ko oro, ete ulmuuh 

láá ruokâsmâm väldiđ 
anarâškielâ anon pääihist.

Henna Aikio

MII 
AASSÂMPIRRÂSIST 

PUÁHTÁ	TUÁRJUĐ	PERRUU	
SÄMIKIELÂ KEVTTIM? 

NABAI	HETTIĐ	TOM?

Tot, ete lii-uv perrust finnimnáál iše kielâvuáváámân, lii ennuv kiddâ jiei-
jâs viärmáduvâin já vaidâlitteht meid aassâmsaajeest. Tiervâsvuođâhuolât-
tâs áámmátulmuuh kolgâččii mättiđ ravviđ perruu meid kielân lohtâseijee 
koččâmušâin, mutâ sij iä távjá tuubdâ sämikielâi jieškote-uvlágánijd tiilijd 
já táárbuid. Kirjáá loopân láá nurrum kirjálâšvuođâ já materiaalij paaldâst 
motomeh iävtuttâsah tast, ete kost perruu kielâkoččâmuššáid puáhtá finniđ 
iše já ravvuid.

KOČČÂMUŠAH,
MAID KANNAT SMIETTÂĐ 

JO TALLE, KO VUÁVÁÁ 
PERRUU VUÁĐUDEM:

JIS	PERRUST	ŠADDEH	LEĐE	MAAŊGAH	
SIERÂ KIELAH, TE MII LII TAI ROOLI? 

IBERDEH-UV PUOH PERRUU 
RÄVISULMUUH NUBIJDIS KIELÂID? 

MAHT MIJ AARGÂST VALJIP 
KEVTTIMNÁÁL KIELÂ?

MAHT	MIJ	TURVÂSTEP	PÁRNÁÁ	KIELÂTÁÁIĐU
 TON KIELÂST, MII LII PIRRÂSIST 

HIÄJUB SAJATTUVÂST?

MAID TUÁIVUP SUUVÂST JÁ 
ALDAPIRRÂSIST PERRUU KIELÂVALJIIMIJ JÁ 

PÁRNÁÁ KIELÂOVDÁNEM HÁÁRÁN?

MAHT	MIJ	PYEHTIP	OOVDÂNPYEHTIĐ	
TAID	TUOIVUID	SIJJÂN	ČIELGÂSÁVT?	

JIS OVDÂMERKKÂN PUÁRÁSUB SUHÂLIIH JURDEH, 
ETE	SÄMIKIELÂ	SÁRNUM	PÁRNÁŽÂN	LII	VAIGÂD,	
TE	MAHT	PYEHTIP	RUOKÂSMITTIĐ	SII	TOOS?

LOHTÂSEH-UV TÁID
 VALJIIMÁID HÁSTUSEH, MOI 
VÁRÁS	TAARBÂŠ	LASETIÄĐU,	

ÄŠŠITOBDEEIŠE TÂI 
VIÄRDÁSÂŠTORJUU?

KOST TOM FINNEE?

MAGGAAR MATERIAAL
	PUÁHTÁ	KEVTTIĐ	

KIELÂOVDÁNEM TOORJÂN 
UMOGÂŠÄÄIGI JÁ TALLE KO 

PÁÁRNÁŠ ŠADDA?

MON KIELÂ TÂI 
MAID KIELÂID HAALIJD, 

ETE PÁÁRNÁŠ UÁPPÁ? 

MAHT TOM 
TUURVÂST?

?

KUVA

Tast uáppá 
tuođâi ennuv, 

ko tuš kevtiškuát 
tom kielâ.

Terhi Harju

Harju peerâ
Kiureli Harju lii 3-ihásâš já áásá Čevetjää-
vrist ejijnis já enijnis. Terhi já Tero Harju 
lává kuohtuuh oppâm nuorttâlâškielâ rävisol-
možin Säämi máttááttâskuávdáá nuorttâlâš-
kielâ já -kulttuur linjáást. Terhi tieđij jo tal-
le uápui ääigi, ete jis sust šadda enni, te sun 
haalijd sárnuđ párnážân sämikielâ. Tero kye-
dittij ääši iävtuttemeht. Ulguubeln valjim kuit-
tâg meid epidij: párnážân kolgâččij sárnuđ jiei-
jâs vuossâmužžân oppâm kielâ já tobdokielâ. 
Parâkodde kuittâg pisoi miärádâsâstis já ko 
Kiureli šoodâi te Terhi sárnuškuođij nuort-
tâlâškielâ já Tero suomâkielâ. Aalgâst hástuseh 
lijjii umogâšaargân lohtâseijee sánáduvváin. 
Nube tááhust Terhi mield eidu aalgâst lâi pye-
reest ääigi olssis oppâđ sánáduv já ettâmvuo-
vijd, ko umogâžân puovtij sárnuđ maid maatij. 
Tero máttááttâlâi nuorttâlâškielâ ko Kiureli lâi 
kyevti-ihásâš, já kuuloold sust-uv oroi luán-
dulâžžân kevtiškyettiđ kielâ kandijn nuuvt en-
nuv ko maatij. Kiureli ibbeerd pyereest sämi-
kielâ, mutâ sárnu vala eenâb suomâkielâ. Terhi 
já Tero tuáivuh, ete nuorttâlâškielâliih pár-
nááh liččii puátteevuođâst eenâb, já ete kandâ 
kavnâččij olssis mielâsii vyevi kevttiđ kielâ já 
sirdeđ tom ovdâskulij..   

Umogâšäigi
Mon peri kielâ tâi kielâid párnážân sárnuh, te sunjin kannat sárnuđ ennuv 
aalgâ rääjist. Aarrâd vuáruvaikuttâs lii eellimtehálâš párnáá oles ovdánem, 
meid kielâlij kiärgusvuođâi tááhust. Umogâš tubdâškuát já ađđiistâlškuát 
suu kuullâm kielâlii amnâstuv jo kuhháá ovdil ko hämmee saanijd. Vaan-
him, kote haalijd ete páárnáš uáppá sämikielâ, kannat sárnuđ párnážân sä-
mikielâ šoddâm rääjist. Tutkâmušâi mield sárnum kuullâm jo šohânâsääigi 
vaaigut párnáá ovdánmân positiivlávt.

”Kuuloold uáppá iberdiđ eenâb já eenâb. Kalhân tast 
lâi aalgâst ennuv taggaar, maid ij iberdâm, mutâ ij tot 
jiešalnees orroom mahten paan.
Tero Harju

Jis perrust lává kyehti vaanhim, main nubbe ij määti sämikielâ, te sämi-
kielâ párnážân sárnoo pelikyeimi puáhtá leđe sunjin šiev máhđulâšvuotâ 
oppâđ jieš-uv. Tutkâmušah nannejeh argâpeeivi feerimijd tast, ete eenâblo-
hokielâlii vaanhimist lii stuorrâ merhâšume tast, ete maht kielâ perrust sir-
dâšuvá. Jis eenâblohokielâlii rävisulmuu jurdâččemvyehi párnážân sarnum 
sämikielâ kuáttá lii negatiivlâš tâi sun ij peerust tast, te tot vaaigut nega-
tiivlávt párnáá sämikielâ oppâmân já identiteetân. Ennuv pyereeb tile lii, 
jis vaanhim, kote ij määti sämikielâ, ana sämikielâ sárnum positiivlâžžân. 
Eenâblohokielâlâš vaanhim, kote kulá sämikielâ perrust ohtânmaanoost, 
puáhtá kuittâg viehâ uccâ pargoin máttááttâllâđ mottoom verd sämikielâ. 
Jo uccáá-uv kielâtáiđoin sun pasta čuávvuđ sämikielâlii savâstâllâm já ov-
dâmerkkân tuáivuttiđ pyere iijâ sämikielân já luuhâđ já lávluđ sämikielân. 
Sämisiärváduvâin láá ennuv ruokâsmittee ovdâmeerhah algâ aalgâst 
eenâblohokielâlii vaanhimijn, kiäh láá peerâeellim mield oppâm sämikielâ 
njyebžilávt já láá kevtiškuáttám tom párnáiguin.

Vaanhimist, kote sárnu sämikielâ uccpárnážân, sáttá leđe taggaar tobdo, ete 
sust vááiluh säänih já ettâmvyevih, maid kevttiđ umogáin. Jis sun ij jieš lah 
oppâm sämikielâ suu vaanhimijn, te taat ij lah iimâš. Kuittâg meid eenikiel-

lân sämikielâ sárnoo sáttá leđe siämmáá tiileest, eromâšávt pirrâsist, kost 
eres sämikielâliih perruuh uccpárnáiguin láá uccáá. Párnáitipšoavžuut-
tâsah já párnáikulttuur nubástuveh jotelávt, já eenâblohokielâ já -kulttuur 
teddih taan-uv syergist jyehi kuávlust. Umogâšsánáduv, jielâhistemkielâ, 
kukkâsijd já lavluid puáhtá kuittâg máttááttâllâđ siämmáánáál ko eres-uv 
kielâ. Iše fáálá ovdâmerkkân Čuáhist-siijđoh (kj. käldeeluvâttâllâm), main 
láá páárnášperrui toorjân nurrum materiaal, tego umogâškukkâseh, stivrim 
vuáruvaikuttâsân umogáin já tiervâsvuođâravvimmateriaal, meid jieško-

Mun lijjim tiätuäŋgir 
tego uccâ páárnáš, kote 

kuldâl tárkká, ete mast tääl 
sárnuh. Ete mun halijdâm 
oppâđ jieš-uv tom, väldiđ 

čielgâs aašijn.

Tero Harju

te-uv sämikielân. Iše sánáduvváin já materiaalijn puáhtá finniđ vaanhimijn, 
kiäh láá kuhheeb ääigi sárnum sämikielâ perruustis. Tun puávtáh pivdeđ, 
ete sij juáváččii tuin lavlui saanijd, kirjeoonâid, nettimateriaal, jieš hutkum 
kukkâsijd já maid peri sämikielâlii. Kannat karttiđ tárkká puoh máhđuli-
jd kielâresursijd; liččii-uv ovdâmerkkân jieijâd suuvâst puárásub ulmuuh, 
kiäh mušteh sämikielâlijd ettâmvuovijd já lavluid, veikâ iä kenski jieš sár-
nuuččiigin kielâ aktiivlávt? Sämikielâlijn arâšoddâdemjuávhuin láá ráh-
tám uccpárnáid hiäivulii materiaal já motomijn láá meid nuurrâm sánáduv 
pargei já vaanhimij kiävtun. Arâšoddâdemohtâduvâin kannat ruokkâdávt 
koijâdâllâđ, ete pyehtih-uv sij jieijâs resursij siste adeliđ sii ráhtám materi-
aalijd sämikielâlij perrui toorjân.

”Tom lep tääl kuulmâ ive ääigi hoksáám, ete eeji passiiv-
lâš kielâtáiđu lii ovdánâm aaibâs eromâš pyereest.
Henna Aikio

Sämikielâ sárnum jieijâs párnáid lii nube ulmuid luándulâš já čielgâ val-
jim, nubbijd vuod kuhheeb proosees puáđus. Tuáváást peerusthánnáá tot lii 
vaanhimân pyeremuu tábáhtusâst stuorrâ ilo fáddá já vyeimivääri aargâst. 
Umogâšaargâst sämikielân vuáijum puáhtá meid orroođ lussâdin, ko puoh 
eres-uv lii uđđâ.

”Vuossâmuin párnáin, ko puoh lii aargâst uđđâ. Ain ko 
sirdâšup toho nube muudon, mii peri tot talle lii-uv, te 
talle kuittâg kulá energia jo aaibâs toos táválii aargân. 
Henna Aikio

Viärdásâštoorjâ sierâ haamijn puáhtá adeliđ keevâtlijd oonâid, tuáivu epi-
tuáivu ääigi já ilo aargân. Liččii-uv tii kuávlust tuárvi jotteeh sämikielâ-
lii peerâkáhvástâllâm aalgâtmân? Jis virgálâš peerâkähvisaje oro liijgás 
lussâdin, te ain puáhtá čokkâniđ epivirgálávt kiännii pääihist vuáruluvâi 
veikâ jyehi nube oho. Sosiaallâš media fáálá máhđulâšvuođâid, moh iä 
peerust kooskâin, veikkâba sämikielâlij vaanhimij savâstâllâmjuávkku tâi 
snapchat-tili. Sämikielâlij juávkun kannat ucâluđ tiätulávt, veikâ tot ličij-
uv uđđâ já vieres. Viärdásâštorjuu lasseen tot ráhtá šaddee páárnán kove 
tast, ete lii luándulâš já suotâs leđe oovtâst sierâahasijguin sämikielân.

”Viärdásâštorjuu kannat haahâd olssis. Ete talle, ko puá-
tih toh sevŋis peeivih, ete ij sun kuássin opâškuát sämi-
kielâ, tâi oro ete jieijâd kielâtááiđu ij pijssáá, te talle lii 
kiinii, kiäs suáitistiđ já koijâdiđ, ete maht tij leppeđ pees-
sâm taggaar muddoost ovdâskulij.
Henna Aikio

Tego ovdil lii jo mainâšum, te “ohtâ vaanhim – ohtâ kielâ” lii šoddâm leđe 
mottoomlágán virgálâš avžuuttâs perruid. Sämmilii ohtâvuođâst taat lii šiev 
raavâ vaanhimân, kote máttá njyebžilávt sämikielâ. Jis vuod vaanhimist lii 
tobdo, ete sun pasta sárnuđ sämikielâ tuše uási ääigi, te lii kuittâg ennuv 
pyereeb toimâđ tánávt ko orroođ ollásávt sárnuhánnáá sämikielâ. Jis perruu 
kyevti rävisulmust nubbe sárnu systemaatlávt sämikielâ, lii váá mávsulâš 
äšši, jis vaanhim, kote kenski máttá ucceeb tâi eskân máttááttâl sämikielâ, 
kuittâg uásálist sämikielâ tuárjumân nuuvt, ete kiävttá kielâ mottoom verd. 
Sun puáhtá ovdâmerkkân ettâđ párnážân piäiválávt tiätu eđâlduvâid sämi-
kielân, luuhâđ sämikielâlijd kiirjijd, lávluđ lavluid já koijâdâllâđ párnáást 
aašij sämikielâlijd noomâid. Taat puoh viestâd párnážân, ete sämikielâ lii 
ubâ perruu ohtsâš äšši.

”Mun smiettim talle aalgâst, ete pastam-uv mun sárnuš-
kyettiđ tom. Mun jiem veltihánnáá ceelhi puoh olmânáál 
já määti olmânáál ettâđ. Ja tom mahtnii smietáim, ete 
Terhi sárnu sämikielâ já mun sáárnum tuše suomâkielâ 
Kiurelin. Mutâ kale talle kuuloold mun-uv sárnuškyettim 
eenâb já eenâb Kiurelin. Já tot lâi olssân-uv tuođâi šiev 
hárjuttâllâm, ete postim kiäsnii sárnuđ.
Tero Harju

Jis tun lah valjim, ete sáárnuh párnážân sämikielâ, te tom kannat kevttiđ 
aalgâ rääjist puoh tilálâšvuođâin, meid pääihi ulguubeln. Jis tun tuubdah 
ovdâmerkkân vyelivuođâ sämikielâ sárnum kuáttá almolijn soojijn, te viigâ 
kieđâvuššâđ ääši já vuáháduttiđ jieijâd toos. Sämikielâ kevttim puoh pirrâ-
sijn viestâd párnážân, ete sämikielâ lii siämmáá mávsulâš já anolâš ko eres-
uv kielah. Stuárráb páárnán kannat amal njuolgist muštâliđ jieijâs tobdoin 
já toi tyehin vaigutteijee kielâmolsom já kielâtraumai ubâlâšvuođâst. 

Meid tiervâsvuođâhuolâttâs pargeid kannat toohâđ čielgâsin perruu kielâti-
le já uulmijd. Áámmátulmui pargon lii tuárjuđ tii perruu kielâvaljimijd. Jis 
tun teeivah negatiivlii jurdâččem, mii eeppid perruu kielâvaljimijd, te kan-

nat leđe ohtâvuođâst ko. palvâlusâst västideijee virgeomâhâžân. Táválávt 
hyenes ravvuin tâi imâštâllee jurduin lii koččâmuš tietimettumvuođâst. 
Tiervâsvuođâhuolâttâs áámmátulmuuh sättih ain avžuuttiđ suomâkielâ 
párnáá päikkikiellân tâi máttááttâskiellân tiileest, mast párnáást láá eromâš 
torjuu táárbuh, tego sárnum ovdánem ájánem. Tágárijn tiilijn kannat piv-
deđ uáivil já torjuu äššitobdein, kiäh láá vuáijum eidu kyevt- já maaŋgâ-
kielâlâšvuotân.
 

”Talle tot kuldâlij, já lâi ete “Ai, lii-uv tist päikkikiellân aai-
bâš tuše sämikielâ? Mutâ maht tot talle uáppá suomâ-
kielâ?” Já tot lâi tuáhtár!
Anna Näkkäläjärvi-Länsman

Säämi kielâlaavâ vuáđuld sämmiliist lii sämmilij päikkikuávlust vuoigâd-
vuotâ ei. sämikielâláid sosiaal- já tiervâsvuođâpalvâlussáid. Palvâlusâi uár-
nejeijee kalga tieđettiđ äššigâssáid sämikielâlijn palvâlusâin já faallâđ taid 
aktiivlávt, eromâšávt vađâhánnáá. Jis ovdâmerkkân aldasii ravviittuvâst ij 
lah finnimnáál sämikielâlâš palvâlus, te kieldâ lii kenigâs orniđ palvâlus 
uástupalvâlussân tâi tulkkum häämist. Kyevt- já maaŋgâkielâlii párnáá 
kielâ ovdánem kolgâččii tiervâsvuođâhuolâttâsâst čuávvuđ párnáá puoh 
kielâi uásild. Tuše suomâkielâ huámmášumán väldim sämikielâlii párnáá 
ihemuddotäärhistmijn addel vááijuvlii, viärráámuu muddoost puástukove 
párnáá tiileest.

Mun tuše tuáivum, 
ete sämikielâ leehâst 
mii párnáid sämmilii 

ohtsâškode puoh 
neelji enâmist.

Anna Näkkäläjärvi-Länsman

Näkkäläjärvi-
Länsman

peerâ
Asko Länsmanist já Anna Näkkäläjär-
vi-Länsmanist lává kyehti ohtsii párnáá: 
6-ihásâš Anni-Siviä já 4-ihásâš Ántte Is-
sát. Peerâ lii kieskâd varrim Ucjuvnjäälmist 
Njuárgámân. Anni-Siviä jotá ovdâškoov-
lâ uásild Njuárgámist já uásild Ucjuuvâst já 
lijkkoo škoovlâst eromâšávt liihâdmân, te-
go kooripáálun. Peerâst eelih aargâ ennuv 
puásuituálu ihásâšjuurrâm mield, ovdâmerk-
kân pygálysääigi láá ennuv Skálluväärist. An-
na já Asko lává kuohtuuh sárnum párnáid aal-
gâ rääjist tuše tavesämikielâ. Valjim lâi sunnui 
viehâ luándulâš, tastko koččâmuš lii kuohtui 
eenikielâst. Anna lii kuittâg koolgâm porgâđ 
eenâb aktiivlii kielâtááiđu já noonâ kielâpir-
râs oovdân, ko suu pärnivuođâ perruu váldu-
kielâ lâi suomâkielâ, já sämikielâi tile lâi suu 
nuorâvuođâ ääigi Aanaar markkânist mu-
doi-uv viehâ hiäjus. Jieijâs párnáid Anna já 
Asko tuáivuv riges kielâtááiđu já noonâ säm-
milii identiteet já suái lává tom mielâ, ete lává 
taid taan räi šievnáál pastam sirdeđ-uv. Pár-
nái nanosumos kielâ lii sämikielâ, já kuohtuuh 
lává oppâm pyereest meid suomâkielâ – veikâ 
motomeh ulguupiälásiih tom epidij-uv. An-
na já Asko mielâst iäláttâs merhâšume sämi-
kielâi eellimvuáimálâšvuotân lii tääl já puát-
teevuođâst-uv mittedmettum. Meid sämmilii 
arâšoddâdem merhâšume suái tiäduttává.

Sierâahe já arâšoddâdem
Párnáá arâšoddâdemsaje valjim já uuccâm lii uási perruu kielâvuávám. Sä-
mikielâlii párnážân pyeremus muulsâiähtu lii sämikielâlâš arâšoddâdem. 
Arâšoddâdemlaavâ mield oles Suomâst lii vuoigâdvuotâ finniđ sämikielâlii 
arâšoddâdem, ko lii koččâmuš párnáást, kii sárnu eenikiellân sämikielâ. 
Sämmilâš arâšoddâdem olášuvá Suomâst kyevti häämist: eenikielâláid pár-
náid uáivildum sämikielâlâš arâšoddâdem já kielâlávgumvuáháduv olášut-
tee kulttuur- já kielâpiervâltoimâ. Eenikiellân sämikielâ sárnoo párnái sä-
mikielâlii arâšoddâdem ornimovdâsvástádâs lii kieldâin. Eenikielâlâžžân 
uáivilduvvoo taan tábáhtusâst páárnáš, kote uáppá sämikielâ päikkikiellân 
vaanhimijdiskuin. Sämmilii arâšoddâdem ulmen lii, ete párnááh peesih 
šoddâđ noonâ sämikielâlii, kulttuurlávt já pedagoglávt sämmilii pirrâsist.

”Mist lii kale lamaš lukko kielâ háárán, ko tuot Ucjuv sämi-
kielâlâš peivikiäčču lii lamaš nuuvt eromâš pyeri. Uážžu 
ettâđ, ete Anni-Siviä lii mijjân-uv máttááttâm uđđâ sä-
mikielâ saanijd.
Asko Länsman

Kielâpiervâleh láá uáivildum iänááš sämmilâšperrui párnáid, kiäid iä paste 
pääihist sirdeđ kielâ ollágin tâi tuárvi. Aanoost lii aarrâd, tievâslii kielâláv-
gum vuáđuprinsiip: pargeeh sárnuh párnáid aalgâ rääjist tuše sämikielâ, 
veikâ párnááh iä jieš mátáččii kielâ ovdiist. Párnááh uážuh sárnuđ mon 
kielâ halijdeh. Sij ibbeerdškyetih sämikielâ viehâ jotelávt já ääigi mield 
meid sárnuškyetih tom jieš. Tooimâ ulmen lii párnáá toimâlâš kyevt-
kielâlâšvuotâ škovlâihán räi. Kielâpiervâltoimâ uárnejuvvoo puoh kuulmâ 
Suomâst sarnum sämikielân. Tot ruttâduvvoo Suomâ staatâ máttááttâs- já 
kulttuurministeriö peht. Kieldah já kaavpugeh mäksih uási koloin já toh 
meid västideh iänááš tooimâ orniimist keevâtlávt. Tooimâ koordinist já 
oovded Sämitigge. Lasetiätu kielâpiervâltooimâst kávnoo Sämitige Kielâ-
piervâl-siijđoin (kj. käldeeluvâttâllâm).

”Tom kale uáiná, ete mon teháliih toh kielâpiervâleh já 
sämikielâliih peivikiäjuh láá párnáá kielâ tááhust. Tom 
kale uáiná jyehi peeivi. 
Asko Länsman

Kulttuur- já kielâpiervâleh já eenikielâlij sämikielâlâš arâšoddâdem láá 
kuohtuuh arâšoddâdemmaalih, moh oovtâst perruin já eres siärváduvváin 
tuárjuh párnáá sämikielâ ovdánem. Kuittâg meid sämikielâlii arâšoddâd-
mist párnááh sättih sárnuđ koskânis enâmustáá suomâkielâ. Kielâpiervâlist 
taat lii joba táválâš tile, tastko suomâkielâ lii táválávt párnái nanosumos 
kielâ, maŋgii meid áinoo päikkikielâ. Kielâvaljim párnái kooskâst spejâlist 
sämikielâi ucceeblohosajattuv, ijge tot lah ovtâskâs arâšoddâdemjuávhu tâi 
vaanhimij suijâ. Toos puáhtá kuittâg vaiguttiđ eereeb iärrásij tienuuvt, ete 
lasetteh rävisulmui mieldiorroom párnái rijjâ sierâdmist já kevttih párnáid 
mielâsumos sierâelementijd meid ohtsii tooimâst. Návt párnáid adeluvvoo 
kielâlâš malli toimâđ sierâin sämikielân. Sämmilii arâšoddâdem pargeeme-
re vuáváámist kolgâččii väldiđ huámmášumán tom, ete pargein lii tehálâš 
rooli kielâlii já kulttuurlii mallin párnáid já sij kalgeh pasteđ uásálistiđ en-
nuv párnái sieráid. 

Ovdâsvástádâs párnáá sämikielâ ovdánmist já kevttimist ij kuássin lah tuše 
arâšoddâdem tâi škoovlâ ärdei alne. Pääihi jurdâččemvuovijn já kielâmaa-
lijn lii stuorrâ merhâšume áášán. Vaanhimeh kalgeh tiettiđ sierâlágán kielâ-
valjiimijn já toi čuávumušâin. Jis sárnuh párnážân sämikielâ, te vyerdih-uv 
ete sun sárnu vaanhimân  sämikielâ? Vyerdih-uv ete uábih já viiljah sárnuh 
sämikielâ koskânis? Jis párnáást lii tobdo, ete lii luándulâš já tuhhiittet-
tee sárnuđ vaanhimáid, oobijd já viljáid eenâblohokielâ, te tot vaaigut suu 
kielâvaljiimáid eres-uv sämikielâlijguin. Nube tááhust párnáá táápán valjiđ 
sämikielâ tâi eenâblohokielâ vaigutteh maaŋgah ääših, tego suu persovn 
já temperament, siämmáánáál eres párnái adelem malli. Vaanhim puáhtá 
karttâđ stapârâššâđ vaanhim já kielâpoolis roolij kooskâ, iäge puoh lah ain 
suu haaldust. Motomin sáttá leđe pyeri tuhhiittiđ tom, ete páárnáš ij kuittâg 
eidu tääl sáárnu sämikielâ jieš.

Sierâavveest lii tehálâš, ete páárnáš finnee sämikielâlijd roolimaalijd, moi 
peht sun piäsá uáiniđ sämikielâ ellen, sierâlágán pirrâsijn já sierâahasij 
kooskâ luándulâš kiellân. Sämikielâlâš párnáikulttuur viestâd páárnán, ete 
sämikielâ já sämmilâš kulttuur láá mávsuliih já  anoliih siämmáánáál ko 
eenâblohokielah-uv. Jis vuod puoh párnáá kevttim materiaal kiirjijn spel-
láid já párnáiohjelmáid lii eenâblohokielâlâš, te páárnán šadda älkkeht 
mielâkove, ete sämikielâ ij kulluu ijge heivii táid suorgijd. Vaanhimeh kan-
natteh-uv porgâđ ennuv vâi finnejeh perruu kiävtun puoh máhđulii sämi-
kielâlii materiaal. Meid eres ko jieijâs sämikielân rahtum materiaal kannat 
kevttiđ ävkkin. Páárnáš lii táválávt ávusmielâlâš sierâ kielâi kuáttá já uáppá 
älkkeht iberdiđ tehálii siskáldâs meid materiaalist mii lii sierâ sämikielân.

”Jis haalijd ruvduääigi, te jis koijâd tienuuvt, ete “enni, 
uážžum-uv spellâđ ipadijn tom oovtâ sämikielâlii 
speelâ?”, te talle kale finnee tom ääigi!
Anna Näkkäläjärvi-Länsman

Táválávt jurdâččuvvoo, ete páárnáš lii oppâm päikkikiellân sarnum kielâ 
vuáđuráhtusijd já -sánáduv suulân neelji-ihásâžžân. Uhkevuálásii, uc-
ceeblohosajattuvâst orroo kielâ oppâm iärrán kuittâg motomijn oosijn jyehi
saajeest kevttum eenâblohokielâ oppâmist. Iäru ij loovtâs jieš kielân já ton 
jiešvuođáid, peic toos, ete sämikielâlâš páárnáš kulá táválávt ennuv ucceeb 
uási argâstis sämikielâ ko suomâkielâlâš páárnáš suomâkielâ. Sämikielâ 
uccáá kevttum kielâopâlij elementij já aargâst harvii kullum sánáduv op-
pâm puáhtá pišteđ kuhháá tâi pääcciđ ollásávt kooskân. Tot, ete páárnáš 
sáttá sárnuđ jieš tuše suomâkielâ, veikâ rävisulmuuh sárnuh sunjin sä-
mikielâ, ij muštâl párnáá tâi vaanhimij äpittesvuođâst. Eenâb tot muštâl 
tast, ete uhkevuálásii ucceeblohokielâ oppâm váátá huámášitteht eenâb ko 
eenâblohokielâ oppâm. Vaanhimeh kalgeh kiddiđ huámmášume toos, ete 
párnáá piäiválii kielâlii “puurâtmist” (su. syötös) – ađai puoh kielâlii am-
nâstuvâst maid páárnáš kulá já uáiná – kelijdeijee uási ličij sämikielâlâš. 
Ličij pyeri, ete sämikielâlâš vaanhim sárnuččij párnážân ennuv já kavnâččij 
sunjin máhđulâšvuođâi mield meid eres piäiválijd kielâmaalijd. Pääihist 
kannat toollâđ sämikielâlii radio ávus já čuojâttiđ sämikielâlii muusik já 
jienâvuárháid. 

Tääbbin pygálysääiđi 
kulenhân taah párnááh 

sárnuh iänááš sämikielân. 
Ete mahtnii tom tobdá, 

maht iäláttâs paijeentuálá 
meid kielâ-uv.

Anna Näkkäläjärvi-Länsman

Jyehi sämikielâlâš peerâ lii jieijâslágán, já jyehi sämikielâ sirdee vaanhim 
kalga uuccâđ taid vuovijd, moh tuáimih jieijâs aargâst já jieijâs uulmij juk-
sâmist. Ko ohtâ vaanhim ij haalijd panâštiđ párnáá västidiđ sämikielân, te 
nube vaanhimân lii aaibâš luándulâš vaattâđ sämikielâ sárnum párnáást. 
Ohtâ ij haalijd tarvaniđ párnáá sárnum sämikielân, já nubbe vuod uáiná, ete 
párnáá kielâ kannat stivriđ aktiivlávt, meid nuuvt, ete tarvan kielâfeiláid. 
Oovtâ perrust tuhhiitteh čielgâsávt tom, ete párnááh sárnuh koskânis já 
skipárijguin suomâkielâ, nubbeest vuod lii čielgâ ulme, ete meid párnái 
koskâsii kiellân kalga leđe sämikielâ. Vaanhimijn lii vuoigâdvuotâ vyerdiđ 
pääihist kolliistâllee párnáin já rävisulmuin perruu kielâ tâi kielâi kunnijât-
tem. Vaanhimist ij lah ovdâmerkkân kenigâsvuotâ sárnuškyettiđ páárnán 
eenâblohokielâ tondiet, ete mieldi lii kiinii, kote ij ibbeerd sämikielâ. Kielâ-
valjim lii perruu jieijâs persovnlâš valjim, mon iäráseh iä uážu árvuštâllâđ.

”Mij lep jo sárnum aaibâs tagarijn vuáđuaašijn. Ete mist 
lii sämikielâ, mij kolgâp sárnuđ tom, já jis mij ep sáárnu 
tom, te tot láppoo. Ete kale tot uáli nuorrân álgá!
Anna Näkkäläjärvi-Länsman

Ko suomâkielâlii perruu páárnáš uáppá suomâkielâ “jiešmeidlist”, te sämi-
kielâlii perrust sáttá leđe tobdo, ete kielâ sirdemist lii korrâ pargo. Korrâ 
pargoost peerusthánnáá páárnáš sáttá jieš sárnuđ iänááš eenâblohokielâ. 
Veikâ tile ličij taat, te vaanhim ij koolgâ sujâttiđ jieijâs ijge luovâttiđ. Tii-
leest-uv, mast oro, ete ovdánem lii pisánâm teikâ mana maŋaskulij, te pár-
náá sämikielâ oppâmproosees lii tuođâi ohtânmaanoost joođoost. Jo tot, ete 
páárnáš ibbeerd vädisvuođâittáá sämikielâ, lii mávsulâš äšši, mast kannat 
ilodiđ. Jyehi tááhust motomin párnáá sämikielâst šadda aktiivlâš, jis sämi-
kielâ piso jyehipiäiválii päikkikiellân. Jis kiävá-uv nuuvt, ete páárnáš ij jieš 
sárnuškuát sämikielâ, te kalga mušteđ, ete jo tuš passivlâš kielâtáiđu lii pár-
nážân stuorrâ hiätu, jis verdid oovtkielâlâšvuotân, nuuvt ovdánem ko meid 
identifisistum já kulttuurtubdâm tááhust. Passiivlii kielâtááiđu vuáđuld 
páárnáš puáhtá meid maŋeláá monnii eellimmuddoost meridiđ jieš, ete ak-
tivist suu sämikielâ.

”Tot lii kuittâg talle suotâs, ko vuossâmuu tove huámmáš, 
ete páárnáš ibbeerd-uv aaibâs tuođâi já taha puoh, 
maid tun eeđah nuorttâlâškielân. Talle tego huámmáš, 
ete tast lii lamaš ävkki. 
Terhi Harju

Aldapirrâs já suuvâ merhâšume párnáá sämikielâ ovdánmân puáhtá 
leđe merhâšittee. Aldaulmuid kannat ávusmieláin sárnuđ perruu kielâ-
lijn uulmijn já vuovvijn jo vyerdim ääigi já umogâšääigi. Vaanhimijn lii 
vuoigâdvuotâ pivdeđ já vyerdiđ, ete sämikielâliih aldaulmuuh, tego ááhuh 
já äijiheh sehe usteveh sárnuškyetih sii párnáid eidu sämikielâ. Puárásub 
ulmuin, kiäh láá iällám assimilaatiopaje ääigi, taat puáhtá vaattâđ ennuv – 
psyykkisij agâi já jieŋâlâsân ruotâstum taavij já jurdâččemvuovij lekkâm. 
Nubeh sárnuh luándulávt sämikielâ uccpárnážân, nubeh kalgeh hárjániđ já 
motomeh iä kuássin luhostuu. Jyehi tááhust sämikielâ sárnoo uccpáárnáš 
pyereed já vuáimásmit kielâmolsomist tyeibee kielâsiärvus maaŋgânáál. 
Eromâšávt puárásub sämmiláid puáhtá pyevtittiđ stuorrâ ilo kuullâđ, maht 
párnááh sárnuh sämikielâ.

”Nuuvt ennun ko mun navdâšâm-uv tast, ete uážžum ke-
vttiđ Vildáin sämikielâ, te kal tot váldá must energia. Ij 
tot lah nuuvt, ete ko tuš peri sáárnum.
Henna Aikio

Sämikielâ škoovlâst
Škoovlâ rooli lii sämmilij historjást lamaš merhâšittee sämikielâi já säm-
milii kulttuur suddâlutmist. Tääl äšši lii kuittâg nubenáál: škovlâ puáhtá 
leđe ohtâ merhâšittee sämikielâ nanodeijee já iäláskittee já sämmilij kielâ-
lij vuoigâdvuođâi olášuttee. Taat kuáská tuáistáážân enâmustáá sämmilij 
päikkikuávlun, mutâ sämimáttááttâs lii lassaanmin meid maaŋgâin kaavpug-
ijn. Škovlâmáttááttâs merhâšuumeest sämikielâlii páárnán já siärvádâhân 
láá maaŋgah tääsih. Jieijâskielâlii tâi uásild jieijâskielâlii máttááttâs peht 
páárnáš piäsá oppâđ tiäđu maaŋgâ eellimsyergist sämikielâ peht. Sunjin 
sämikielâst šadda luándulâš kielâ, moin puáhtá haahâđ tiäđu, mii kiävttoo 
njálmálávt já kirjálávt ja moin puáhtá sárnud siämmáá pyereest jieijâs eel-
limpirrâduvâst ko meid maailmvijđosijn koččâmušâin. Páárnáš šadda jur-
dui, ete sämikielâ kulá sehe priivaat suorgijd tego perrui já oles ohtsâškoo-
dán. Sun uáppá čäälliđ já luuhâđ jo algâmáttááttâsâst kuittâg kyevti kielân. 
Sämikielâ čäällimvyehi lii sunjin čielgâ äšši, mon ij taarbâš maŋeláá sierâ 
máttááttâllâđ. 

Sämimáttááttâs uáivild puoh máttááttâs, mii adeluvvoo sämikielân já sä-
mikielâ máttááttâs. Lii tergâd iäruttiđ sämikielâ máttááttâs já sämikielâlii 
máttááttâs. Sämikielâ máttááttâs uáivild sämikielâ máttááttem eenikiellân 
tâi vieres kiellân. Tile mield máttááttâskiellân puáhtá leđe sämikielâ tâi 
suomâkielâ. Puáhtá leđe, ete sämikielâ máttááttâs lii enâmustáá muáddi 
tijme ohhoost já párnáá eres máttááttâs lii ollásávt suomâkielâlâš. Ko vuod 
sárnup sämikielâlii máttááttâsâst, te koččâmuš lii tast, ete sierâ oppâamnâ-
seh máttááttuvvojeh sämikielân, sämikielâ lii sárnumkiellân luokkaast já 
materiaal lii sämikielân kuittâg toin oosijn ko lii máhđulâš. Kyevtkielâlâš 
máttááttâs uáivild tom, ete oppâamnâs já luokkatääsi mield uási máttáát-
tâsâst adeluvvoo sämikielân já uási suomâkielân. Kielâlávgummáttááttâs 
uáivild kyevtkielâlii máttááttâs, mast lii kielâlávgum vuolgâtile já meto-
deh: uáppeeh iä veltihánnáá määti sämikielâ ovdiist, te sij oppih siämmást 
amnâs já kielâ. Sämikielâlii máttááttâs, kyevtkielâlii máttááttâs já kielâlá-
vgummáttááttâs vuolgâtile já vyevih láá mottoom verd ereslágáneh koskâ-
nis. Ohtsâš ulme lii párnáá njyebžilis sämikielâ táiđu já aktiivlâš sämikielâ 
kevttim, sehe tiäđust-uv siämmááh sosiaalliih, tiäđuliih já táiđuliih ulmeh 
ko máttááttâsâst táválávt.
  

Sämikielah eellih čarvâšum eenâblohokielâi kooskâst. Jieijâskielâlâš pár-
nái já nuorâi kulttuur ij lah meendu nanos já sämikielâst ráhtoo maaŋgâin 
soojijn uđđâsist nuorâbij aheluokai kielâ. Taan tiileest vaanhimij já eres 
siärváduv vuorduuh sämikielâ máttááttâs já sämikielâlii máttááttâs kuáttá 
láá maŋgii stuárráh. Tuáivuh, ete škovlâ sirdá párnážân noonâ sämikielâ 
tááiđu, aktiivlii sämikielâ kevttim, noonâ sämmilâšidentiteet já maaŋgâ-
piälásii kulttuurlii mättim. Syemmilii škovlâvuáháduv raamij siste tuáimee 
sämimáttááttâsâst taah vuorduuh čoggâšuveh távjá liijkás ennuv ovtâskâs 
máttáátteijee ärdei oolâ. Škuávlejum sämikielâlijn máttáátteijein lii korrâ 
vänivuotâ, já kielâmolsomhistorjá čuávumuššân sämikielâ ij tuođâi lah 
puoh máttáátteijeid vuossâmužžân oppum kielâ. Máttáátteijeeh sättih kuáh-
táđ kriitiik sii sämikielâ máátust, sarnum kuávlukielâst, kulttuurtuáváást já 
eres tahhein. Jyehi vaanhim haalijd luándulávt párnáá pyeri meid kielâ já 
kulttuur háárán. Tááláš, herkis kielâtiileest já ko sämikielah eskân kuuloold 
nanosmeh škovlâkiellân, te siärváduvâst váttoo kuittâg ain killeelvuotâ já 
ibárdâs. Vissásávt lii maŋgii tárbu kritiikân, mutâ tom kolgâččii čuoccâđ 
ráhtusáid, ij ovtâskâs sämikielâlâš pargei.

”Tiäđust-uv mun tuáivum “váimu šnärkkilum”, ete mot-
toom muddoost sun sárnuškuáđáččij munjin ollásávt 
sämikielâ.
Henna Aikio

Párnáá sämikielâ ovdánem tááhust lii tehálâš, ete párnáást láá puoh ahe-
mudoinis roolimaalih, moh lohtâseh aššijd, main sun lii perustum já moh 
kuleh suu čujosjuávkun. Škovlâlii, eromâšávt nubálovihásii mielâst sáttá 
älkkeht orroođ, ete sämikielâ kulá uccpárnáid, rävisulmuid já vuorâsáid, 
mutâ ij sunjin. Ij lah ain älkkee finniđ nuorâ fáárun siärvusláid tábáhtussáid, 
ijge sun meid táválávt haalijd valjiđ ulmuid já tohâmušâid kielâ vuáđuld. 
Nuorâikulttuur rähtim paijeen lii eromâš hástulâš. Nuorah kolgâččii jieš 
rähtiđ jieijâs kulttuur, mutâ ko lii koččâmuš uccâ juávhust, te aktiivliih räh-
teeh láá maŋgii aaibâs liijkás uccáá. 

Jis párnáá piäiválii “puurâtmist” uccâ uási lii sämikielân, te lii táválâš, ete 
vala škovlâahasâžžân-uv sämikielâst lii ennuv koodimolsom suomâkielân, 
ađai páárnáš ovtâstit sárnumist valjeest suomâkielâ já sämikielâ. Párnáá 
sämikielâst sättih leđe rääigih já čuolmâsajeh, ovdâmerkkân duaal ađai 
kyevtlovo kiävtust, moonnâm äigihäämi hammiimist tâi tiätusuorgij sáná-
duvâst. Suomâkielâ puáhtá vaiguttiđ nanosávt meid sämikielâ kielâoopân. 
Vädisvuođah sämikielâst pyehtih pissoođ párnáá fáárust nanosávt ivveest 
nuubán já hiäjusmittiđ suu moovtâ sämikielâ kevttimân. Párnáá sämikielâ 
kolgâččii pasteđ nonniđ tááláást eenâb. Kielân lohtâseijee hástusáid já vä-
nivuođáid kolgâččii finniđ torjuu nuuvt škoovlâst ko meid ton ulguubeln. 
Stuorrâ ävkkin tast ličij fáádán kyeskee tutkâmuštiätu já pyeremui vuovij 
uuccâm maailmvijđosávt. Toi vuáđuld ličij pyeri ovdediđ eidu sämikielâlij 
párnái táárbuid palvâleijee materiaalijd já vuovijd. 

Škovlâahasii párnáást, kiäst sämikielâ táiđu lii noonâ já kote finnee torjuu 
kielâ sárnumân valjeest škoovlâ ulguubeln-uv, puáhtá aheiivij mield vyer-
diškyettiđ eenâb: aktiivlii sämikielâ valjim, sämikielâst pissoom, kielâ-
feeilâi kiäppánem já maaŋgâpiälásub sánáduv. Uulmijd párnáá kielâtááiđu 
háárán ij kannat asâttiđ liijkás vyeligâsân. Párnáá kannat uápásmittiđ suu 
sárnum sämikielâ sierâ kuávlukieláid. Párnážân kannat faallâđ aktiivlávt 
suu ovdánemtáásán hiäivulii sämikielâlii kirjálâšvuođâ já eres materiaal. 
Sämikielâlii párnážân lii pyeri kuullâđ já luuhâđ kirjálâšvuođâ meid meid 
eres kielân ko sämikielân; maaŋgâkielâlii párnáá kielâlii ovdánem tuárju 
ubânâsân puoh riges já maaŋgâpiälásâš kielâlâš amnâstâh. Ohtâ mávsulâš 
ulme lii tot-uv, ete páárnáš uáppá iberdiđ eres sämikielâid já juurdâš tain 
positiivlávt.  

Škovlâmaailmist párnái koskâsiih iäruh sämikielâ tááiđust já kiävtust sättih 
tovâttiđ maaŋgâlágánijd tobdoid já reaktioid. Páárnáš puáhtá väldiđ lussâ-
din tile, mast suu kielâtáiđu lii hiäjub ko iärásijn, mutâ siämmáánáál tile, 
mast eres párnááh viggeh ohtânmaanoost molsođ eenâblohokielân. Oovtâ-
gin páárnáš ij kolgâččii tubdâđ vyelivuođâ sämikielâ sárnon. Ij meid lah 
olmânáál párnáá kuáttá, jis sun kalga toimâđ nuubij párnái máttáátteijen 
tâi kielâpoolisin, tâi ete sämikielâlâš toimâ uárnejuvvoo ain sii iävtuiguin, 
kiäh sárnuh sämikielâ uccáá. Lii rävisulmui – škoovlâ, vaanhimij, puoh 
sämmilij – vättee já tehálâš pargo rähtiđ párnáid kielâpirrâs, mast jyehi 
páárnáš finnee máttááttâs já sosiaallii vuáruvaikuttâs jieijâs kielâtááiđun 
hiäivulii tääsist já piäsá kukkiđ sämikielâ sárnon.

Anni-Siviä eeđâi, 
ete ele huolâ eeči, 

kale sun máttát taid eres 
párnáid sämikielâ.

Asko Länsman

Sämikielâlâš páárnáš 
rávásmuvá
Rávásmemavveest páárnáš álgá sirdâšuđ pärnivuođâst rävisulmui. Taat 
uáivild távjá adelum áárvui epidem, kooskâ väldim jieijâs vaanhimáid já 
jieijâs kiäinu uuccâm. Nuorâ persovn mield puáhtá orroođ, ete sun haalijd 
enâmustáá leđe tego iäráseh-uv já suddâluđ juávkun – teikâ talle iärániđ 
tast. Uhkevuálásii, ucceeblohosajattuvâst orroo kielâ sárnoosiärváduvâst 
rávásmemahe lii táválávt äigi, kuás nuorâ identifisistum já meid perustum 
kielâ kuáttá puáhtá muttuđ. Sáttá orroođ, ete sun káidá jieijâs kielâsiär-
váduvâstis. Nuorâ puáhtá västidškyettiđ eenâblohokielân, piettâliđ jieijâs 
kielâ sárnumist tâi jurdeđ tom negatiivlâžžân. Lii uáli táválâš, ete tiätu 
aheiivij ääigi, ovdâmerkkân 13-16-ihásâžžân, sämikielâlii nuorâ sämikielâ 
kevttim kiäppán já oro, ete sun ij peerust tâi sun viggoo tast.

”Mottoomnáál láá tego stuorrâ tuoivuuh, mutâ talle ij 
halijdiččii asâttiđ páárnán, toos jieijâd ijge toid iärásáid 
tagarijd tedduid, ete tot lii tääl tii ärdei alne, ete maht 
tast kiävá.  
Henna Aikio

Rävisulmui kielâvaljim miäruštâl távjá tiäđulâš já tiäđuuštmettum ideolog- 
lâš haalu sárnuđ sämikielâ ain ko máhđulâš, tastko mij tiettip, ete mon 
tehálâš tot lii. Härvis rávásmemahasâš tuáimá tom vuáđuld. Rávásmema-
hasâš sárnu sämikielâ, jis tot kannat ton mield, mast sun lii perustum, kiäin 
sun haalijd leđe já maid porgâđ. Maailm mittokaavast nuorâ ulmust láá 
huámášitteht eenâb muulsâiävtuh suomâ- tâi eŋgâlâskielân ko sämikielân, 
lâi-uv koččâmušâst talle äigiájánâs, kulttuurpyevtittâs tâi identifisistum- 
čuosâttâh.

Tast lii-uv stuorrâ 
ovdâsvástádâs, ete mij 

rävisulmuuh rähtip positiivlii 
kielâ- já kulttuuršoddâmvuáđu, 

ete párnááh talle halijdeh 
kevttiđ kielâ puátteevuođâst.

Henna Aikio

Sämikielâi tile iälá jotelis nubástusâst. Nubástusân lohtâs ilo já soro, siäm-
máá ääigi peleh, moh rävkkih tuoivuu já epituoivuu. Motomin puáhtá leđe 
taggaar tobdo, ete kielâ eellimvuáimálâšvuođâ paijeentoollâm já nanodem 
lii tuše taistâlem já vaahâg estim. Sämikielâ párnážân sirdee vaanhim ij 
pyevti tiettiđ, ete mii puáđus suu pargoin šadda leđe: juátkih-uv párnááh 
sämikielâ ovdâskulij já maht kieláid kiävá. 20 tâi 50 ihheed kiäčán ep uáini. 
Ko spejâlist taam peeivi 20 tâi 50 ihheed maŋaskulij sämikielâ tilán, te lii 
kuittâg čielgâs, ete maŋgâ äšši lii muttum pyerebin, maaŋgâ sierâ tääsist. 
Sämmiliih láá suddâluttemtooimâin já stuorrâ muuivijn huolâhánnáá siäi-
luttâm jieijâs kielâs, sirdám taid suhâpuolvâst nuubán já maaŋgâin soojijn 
algâttâm kielâ sirdem uđđâsist iheluuvij poođhâ maŋa. Kielâmolsom čuáv- 
umušâid tivvoop vala kuhháá, mutâ siämmást rähtip jyehi peeivi ennuv 
uđđâ. Jyehi párnážân ettum já párnáá ettâm sämikielâlâš sääni ráhtá sämi-
kieláid pyereeb puátteevuođâ. Jyehi sääni lii ilo já čiävláávuođâ fáddá ■

Nube tááhust motomij sämikielâlij jurdâččemvyehi sämikielâ kuáttá mut-
too rávásmemavveest nubijkulij eenâb positiivlâžžân já tiäđušteijen. Nuorâ 
identiteet sämikielâ sárnon puáhtá nanosmuđ mon peri avveest eellimtábáh-
tusâi, jieijâs ovdánem já pirrâs maalij mield. Nuorâ sáttá suogârdâlškyettiđ 
jieijâs kielâ merhâšume aassâmsaje, oppâm já pargoeellim háárán, já haalu 
kuullâđ jieijâs siärvádâhân meid kielâ peht puáhtá lasaniđ.

”Mun tuše tuáivum, ete sämikielâ liäkká mii párnáid 
sämmilii ohtsâškode puoh neelji enâmist. Ete ij lah tuše 
Ucjuuhâ, Njuárgám, peic mij kullup stuárráb ohtsâškoo-
dán, já kielâ lii tego čoovdâ toos. 
Anna Näkkäläjärvi-Länsman

Meid rávásmemavveest sämikielâst kaidâm nuorâ jurdâččemvyevih já 
kielâvaljiimeh sättih jo muáddi ive keččin, ko vuáđuškovlâ nohá tâi suulân 
20 ihásâžžân muttuđ aaibâs nubijkulij. Nuorâ sáttá jiešráđálávt rähtiđ tile 
sämikielân elimistis, ko lii ibbeerdškuáttám sämikielâ merhâšume olssis 
já kenski huolâstuuškuát kielâtááiđu hiäjusmist. Tágáreh ovdâmeerhah láá 
sämmilâšsiärváduvâst ennuv. Uásán rávásmuvvee nuorâin kiävá vuod tie-
nuuvt, ete sämikielân ij šoodâ mielâsâš rooli jieijâs elimist, uápuin, par-
goost já peerâelimist. Taam iä vaanhimeh ijge siärvádâh pyevti ollásávt 
estiđ. Kalga tuše porgâđ puoh máhđulii ton oovdân, ete nuuvt maŋgâ rá-
vásmuvvee sämikielâ sárnoo ko máhđulâš haalijd valjiđ sämikielâ  jieijâs 
elimân.

”Já liihân tot kielâ riggodâh. Eromâšávt tääbbin alda rää-
ji. Mon ennuv liččii pargosajeh-uv sunjin, kote máttá sä-
mikielâ.
Asko Länsman

LISTO KIRJÁLÂŠVUOĐÂST JÁ VIERMIKÄLDEIN

Čuáhist-siijđoh 
Sämikielâlâš tiervâsvuođâ- já pyereestvaijeemravvim materiaalpaŋkki 
http://coahkis.com 

Giella šiellan – ja geaidnu guovttegielalašvuhtii
– Språk i vuggegave – ig veien til tosprålighet
Raavâkirjááš sämikielâ sárnumist párnážân 
http://www.mfppd.no/images/stories/brosjyre/Brosjyre_1.pdf

Giellaválljen lea dehálaš! Rávagihpa – Språkvalg er viktig! Veiledningshefte 
Raavâkirjááš sämikielâ sárnumist párnážân.
Mánáidgiela dutkanfiermádat SAMAGI. Sámediggi – Sametinget
https://www.samediggi.no/Balvalusat2/Giella#section-Samas-manain

Kuáti-siijđoh
Sämmilii arâšoddâdem materiaalpaŋkki
http://www.kuati.fi 

Meille tulee vauva (Mijjân šadda umogâš) 
Raavâkirjááš umogáá vyerdimân já tipšomân 
http://www.julkari.fi/bitstream/handle/10024/138367/URN_ISBN_978-952-343-367-0.
pdf?sequence=1&isAllowed=y 

Vuáđumáttááttâslaahâ 
https://www.finlex.fi/fi/laki/ajantasa/1998/19980628

Puhu omaa kieltäsi lapsellesi – Hála mánnásat iežat eatnigiela (Sáárnu 
párnážân jieijâd eenikielâ)
Raavâkirjááš sämikielâ sárnumist párnážân 
Aino Snellman & Kerttu Vuolab. STAKES 1993. 

Sämmilâš kielâravviittâh
Tiätu já savâstâllâm sämikielâ sirdemist já párnái maaŋgâkielâlâšvuođâst 
https://www.facebook.com/Saamelainen-kielineuvola-197306927529926/

Sämitigge: kielâpiervâl
Tiätu kielâpiervâltooimâst já párnáá sämikielâ oppâmist
https://www.samediggi.fi/toiminta/saamen-kieli/kielipesa/ 

Sämitigge: oppâmateriaaleh
Tiätu sämikielâi já sämikielâlii máttááttâsâst já oppâmateriaalijn
https://www.samediggi.fi/toiminta/koulutus-ja-oppimateriaali/

Säämi kielâlaahâ 
https://www.finlex.fi/fi/laki/alkup/2003/20031086

Arâšoddâdemlaahâ 
https://www.finlex.fi/fi/laki/alkup/2018/20180540

Vuáruttuvâi
Raavâkirje vuáruvaikuttâsân já kielâ ovdánem algâmuddoid
https://papunet.net/tietoa/fileadmin/muut/Esitteet/Vuorotellen.pdf 

KUUS PUÁHTÁ VÄLDIĐ OHTÂVUOĐÂ PÁRNÁÁ 
SÄMIKIELÂLII ŠODDÂDMÂN JÁ KIELÂLÁID 
VUOIGÂDVUOĐÁID LOHTÂSEIJEE KOČČÂMUŠÂIN

Sämitige kielâtorvočällee
Sämmilij kielâlij vuoigâdvuođâi olášum sierâ suorgijn
https://www.samediggi.fi/yhteystiedot-yhdella-sivulla/ 

Sämitige škovlimčällee
Sämikielâlâš arâšoddâdem sehe ovdâ- já vuáđumáttááttâs
https://www.samediggi.fi/yhteystiedot-yhdella-sivulla/ 

Sämitige kielâpiervâlstivrejeijee
Sämmilij kulttuur- já kielâpiervâltoimâ
https://www.samediggi.fi/yhteystiedot-yhdella-sivulla/ 

Sämitige sosiaal- já tiervâsvuođâčällee
Sämikielâliih já sämmiláid čuosâttum sosiaal- já tiervâsvuođâpalvâlusah
https://www.samediggi.fi/yhteystiedot-yhdella-sivulla/ 

Tuu päikkikieldâ ovdâsvástádâsvirgehaldâšeijee, fáádá mield om.
Sosiaalhovdâ
Čuovviittâshovdâ
Arâšoddâdemhovdâ

Laapi kuávluhaldâttâhvirgádâh, máttááttâstooimâ pajetärhisteijee
Sämikielâlâš arâšoddâdem sehe ovdâ- já vuáđumáttááttâs 
https://www.avi.fi/web/avi/saamenkielinen-opetus 

Oovtviärdásâšváldálâš
Oovtviärdásâšvuođâ já kielâlij vuoigâdvuođâi olášum
https://www.syrjinta.fi/ 

Ovdâskode riehtiäššialmai
Virgeomâhái tooimâ já almolij palvâlusâi lavâlâšvuođâ kocceem
https://www.oikeusasiamies.fi/fi


